
ᒪᒃᐱᖅᑐᒐᖅ 1 ᐱᖓᓲᔪᖅᑑᑎᓪᓗᒋᑦ 

 

ᐱᒋᐊᕐᓂᖓ 

ᓄᓇᕗᒻᒥ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᑎᑎᕋᕐᕕᐊ ᓴᖅᑭᑕᐅᓚᐅᖅᓯᒪᔪᖅ 2001−ᖑᑎᓪᓗᒍ, 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᐊᑐᓕᖅᑎᑕᐅᓚᐅᖅᑎᓪᓗᒍ ᓯᕗᓪᓕᕐᓂ ᓄᓇᕗᑦ 

ᒪᓕᒐᓕᐅᕐᕕᐊᑕ ᒪᓕᒐᓕᐅᖅᑎᖏᓐᓄᑦ. 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᒪᓕᒐᓕᐅᕐᕕᖕᒧᑦ ᐊᒃᑐᐃᓂᖃᓐᖏᖢᓂ ᑲᒪᔨᐅᖃᑕᐅᕗᖅ, ᐊᒻᒪ 

ᑎᒃᑯᐊᖅᑕᐅᖃᑦᑕᖅᖢᓂ ᓄᓇᕗᑦ ᑲᒥᓴᓇᖓᓐᓄᑦ, ᒪᓕᒃᖢᒋᑦ ᒪᓕᒐᓕᐅᖅᑏᑦ 

ᐊᑐᓕᖁᔭᓕᐊᖏᑦ, ᐊᒻᒪ ᐃᓕᓯᒪᖃᑦᑕᖅᖢᓂ ᑕᓪᓕᒪᓄᑦ ᐊᕐᕌᒍᓄᑦ.  ᓱᓕᑦᑎᐊᕐᓂᕐᒧᑦ 

ᑲᒥᓴᓇ ᐱᔭᒃᓴᓪᓗᐊᑕᖃᖅᐳᖅ ᐃᑲᔪᖃᑦᑕᕐᓂᕐᒥᒃ ᒪᓕᒐᓕᐅᖅᑎᓂᒃ, ᐊᖏᖅᓯᒪᓂᓂ 

ᒪᓕᒃᖢᒍ ᑕᖅᑲᒃᑯᓂᖓ ᐃᓄᖕᓂᒃ ᓯᕗᓪᔾᓕᐅᔾᔨᓯᒪᓂᕐᒥᒃ, ᓱᓕᑦᑎᐊᕐᓂᕐᒥᒃ ᑐᓐᖓᕕᖃᕐᓗᓂ 

ᐱᓕᕆᖃᑦᑕᕐᓗᓂ, ᐊᒻᒪ ᓯᖁᒥᑦᑎᑦᑕᐃᓕᒪᓗᓂ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ. 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᒪᓕᒐᓕᐅᕐᕕᖕᒧᑦ ᑐᓂᓯᖃᑦᑕᕆᐊᖃᖅᐳᖅ ᐊᕐᕌᒍᑕᒫᖅᓯᐅᑏᑦ 

ᐅᓂᒃᑳᖏᓐᓂᒃ, ᐅᓂᒃᑲᐅᓯᖃᕐᓗᓂᓗ ᓱᓕᑦᑎᐊᕐᓂᕐᒧᑦ ᑲᒥᓴᓇ 

ᖃᓄᐃᓕᐅᖃᑦᑕᓚᐅᕐᓂᕐᒥᓂᒃ ᐊᕐᕌᓂᐅᓚᐅᖅᑐᖅ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ.  ᑕᓪᓕᒪᑦ 

ᐊᕐᕌᒍᑦ ᐃᓱᓕᒃᑲᒃᑭᑦ, ᓇᐃᒡᓕᑎᖅᓯᒪᔪᓂᒃ ᒪᓕᒐᓕᐅᕐᕕᖕᒧᑦ ᐅᓂᒃᑲᐅᓯᖃᕐᓂᐊᖅᑐᖓ 

ᖃᓄᐃᓕᐅᖃᑦᑕᓚᐅᕐᒪᖔᕐᒪ ᑎᑎᕋᕐᕕᑦᑎᓐᓂ ᑕᒪᑐᒪᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ 

ᐅᓪᓗᒥᒧᑦ ᑎᑭᖢᒍ, ᓲᕐᓗ ᐊᐃᕐᕆᓕ 1, 2018−ᒥᑦ ᐊᒃᑑᐸ 23, 2018−ᒧᑦ ᑎᑭᖢᒍ. 

ᐊᕐᕌᓂ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂ ᐅᖃᓚᐅᕋᒪ, ᓱᓕᑦᑎᐊᕐᓂᕐᒧᑦ ᑲᒥᓴᓇ ᑕᒪᑐᒪᓂ 

ᐱᔭᒃᓴᖃᓗᐊᓐᖑᐊᓚᐅᖅᑐᖅ ᓂᕈᐊᕐᓂᖅᑕᖃᓚᐅᖅᑎᓪᓗᒍ ᐊᒃᑑᐸ 30, 2017−ᒥ, 

ᑕᐃᒪᐃᔾᔪᑎᖃᓚᐅᖅᖢᓂ ᐊᒥᓱᐊᓗᖕᓂᒃ ᒪᓕᒐᓕᐅᖅᑎᑖᓵᖅᑕᖃᓚᐅᕐᒪᑦ, ᐊᒻᒪ ᓄᑖᓂᒃ 

ᒥᓂᔅᑕᒡᒍᑎᓂᒃ ᓂᕈᐊᓚᐅᖅᖢᑎᒃ ᒪᓕᒐᓕᐅᖅᑏᑦ, ᐃᓕᓯᒪᓂᐊᖅᑐᓂᒃ ᓯᕗᓕᖅᑏᑦ 

ᑲᑎᒪᔨᖏᓐᓄᑦ.  ᑕᒪᓐᓇ ᐱᔭᒃᓴᖃᑲᓪᓚᖕᓂᒃ ᑕᒪᑐᒧᖓ ᐊᕐᕌᒍᒧᑦ ᑎᑭᖢᓂᐅᓚᐅᖅᑐᖅ, 

ᓄᑖᑦ ᒪᓕᒐᓕᐅᖅᑏᑦ, ᐊᒻᒪ ᓄᑖᑦ ᒥᓂᔅᑕᐃᑦ ᐃᑲᔪᖅᑕᐅᔪᒪᖃᑦᑕᓚᐅᕐᒪᑕ ᐊᒻᒪ 

ᖃᐅᔨᒪᔨᑕᖃᕈᒪᓯᒪᓪᓗᑎᒃ ᒪᓕᒃᓯᒪᐃᓐᓇᕐᓂᐊᕋᒥᒃ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ. 

ᒪᒃᐱᖅᑐᒐᖅ 2 ᐱᖓᓲᔪᖅᑑᑎᓪᓗᒋᑦ 

 

ᒪᓕᒐᓕᐅᖅᑏᑦ ᐃᓄᑑᖃᑎᖃᖅᖢᑎᒃ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᑲᑎᒪᖃᑎᖃᖃᑦᑕᕐᓂᖏᑦ 

ᒪᓕᒐᓕᐅᖅᑏᑦ ᐊᑐᓕ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᐊᕐᕌᒍ ᐊᑕᐅᓯᐊᕐᓗᒍᓘᓐᓃᑦ 

ᐃᓄᑑᖃᑎᖃᕐᓗᑎᒃ ᑲᑎᒪᖃᑎᖃᖃᑦᑕᕆᐊᓖᑦ.  ᑲᑎᒪᓲᖑᕗᑦ ᕿᒥᕐᕈᓇᒍᓐᓇᕐᓂᐊᕋᒥᒃ 

ᒪᓕᒐᓕᐅᖅᑎᐅᑉ ᑕᖅᑲᐅᓐᖓᖅᑐᖁᑎᒃᓴᖏᑦ ᑕᑕᑎᖅᓯᒪᔪᑦ, ᐊᒻᒪ 

ᐊᐱᖅᓱᖅᑕᐅᔪᓐᓇᕐᓂᐊᕋᒥ ᒪᓕᒐᓕᐅᖅᑎᐅᑉ ᐱᔭᒃᓴᖅᑖᕆᓯᒪᔭᖏᑦ ᑭᓱᑐᐃᓐᓇᕐᓅᖓᔪᑦ 

ᐊᑕᐅᓯᕐᒨᖓᔪᓪᓘᓐᓃᑦ ᐱᖁᔭᕐᔪᐊᖅᑎᒍᑦ. 

ᐊᕙᑎᓂᒃ ᐃᓄᑑᖃᑎᖃᖅᖢᖓ ᒪᓕᒐᓕᐅᖅᑎᓂᒃ ᑲᑎᒪᖃᑎᖃᓚᐅᖅᑐᖓ ᐃᖃᓗᖕᓂ ᒪᐃ 

21-ᒥᑦ, ᒪᐃ 26, 2018−ᒧᑦ ᑎᑭᖢᒍ.  ᔫᓂ ᐱᒋᐊᓕᓵᕐᓂᖓᓂ, ᒪᕐᕉᒃ ᐊᓯᖏᑦ 

ᒪᓕᒐᓕᐅᖅᑏᒃ  ᑲᑎᒪᖃᑎᒋᓚᐅᖅᑖᒃᑲᒃ ᐅᖄᓚᐅᑎᒃᑯᑦ (ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅᑎᒍᑦ 

ᑕᐃᒪᐃᑦᑐᓐᓇᖅᑎᑦᑎᖕᒪᑦ). ᐃᓄᑑᖃᑎᒋᓪᓗᒋᑦ ᑲᑎᒪᖃᑎᒋᓪᓗᒋᑦ, 

ᕿᒥᕐᕈᓇᒃᑲᓐᓂᕈᓐᓇᖅᓯᓚᐅᖅᑐᒍᑦ ᑕᖅᑲᐅᓐᖓᖅᑐᒃᓴᑦ ᑕᑕᑎᕐᖓᓚᐅᖅᑕᖏᓐᓂᒃ 

(ᓂᕈᐊᖅᑕᐅᓚᐅᖅᑎᓪᓗᒋᑦ ᐅᓪᓗᑦ 90 ᑐᖔᓂ) ᐊᒻᒪ ᐊᓯᖏᑦ ᐃᓚᒋᐊᕈᑏᑦ ᓴᖅᑭᑕᖏᑦ, 

ᐊᑕᐅᓯᕐᒨᖓᔪᑦ ᑭᓱᑐᐃᓐᓇᕐᓄᓪᓗ ᑐᕌᖓᔪᑦ ᐱᔭᒃᓴᖅᑖᕆᓯᒪᔭᖏᑦ ᐱᖁᔭᕐᔪᐊᖅᑎᒍᑦ, ᐊᒻᒪ 

ᐊᑐᐃᓐᓇᐅᓚᐅᕋᓪᓗᖓ ᒪᓕᒐᓕᐅᖅᑏᑦ ᐊᐱᖅᑯᑎᒃᓴᖃᕐᓂᖅᐸᑕ ᐱᔭᒃᓴᖅᑖᕆᓯᒪᔭᖏᑦ 

ᐱᔾᔪᑎᒋᓪᓗᒋᑦ.  ᑕᐃᒪᐃᓐᓂᖓᓄᑦ, ᑕᓪᓕᒪᖓᓐᓂ ᒪᓕᒐᓕᐅᖅᑏᑦ ᐊᑐᓂ ᐱᖁᔭᕐᔪᐊᖅᑎᒍ 

ᐃᓄᑑᖃᑎᖃᕐᓗᑎᒃ ᐊᕐᕌᒍᑕᒫ* ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᑲᑎᒪᖃᑎᖃᕆᐊᖃᕐᓂᖓᑦ 

ᐊᑐᐊᓂᒃᑐᖅ ᑕᒪᑐᒪᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ 2018-2019. 

ᖃᐅᔨᒪᔨᑕᐅᓂᒃᑯᑦ ᐊᑐᖅᑕᕕᓂᒃᑲ 

ᐊᕐᕌᒍᑕᒫᖅᓯᐅᑏᑦ ᑲᑎᒪᖃᑦᑕᕐᓂᑦᑕ ᐊᑯᓐᓂᖏᓐᓂ, ᒪᓕᒐᓕᐅᖅᑎ ᓱᓕᑦᑎᐊᕐᓂᕐᒧᑦ 

ᑲᒥᓴᓇᒧᑦ ᑐᑭᓯᒋᐊᖃᑦᑕᕈᓐᓇᖅᑐᖅ ᖃᖓᑐᐃᓐᓇᖅ, ᖃᐅᔨᒪᔨᑕᖃᕈᒪᒍᓂ 

ᐃᑲᔪᖅᑕᐅᔪᒪᒍᓂᓘᓐᓃᑦ ᐱᔭᒃᓴᖅᑖᕆᓯᒪᔭᒥᑕ ᒥᒃᓵᓄᑦ ᐊᑐᕐᓗᒍ ᓱᓕᑦᑎᐊᕐᓂᕐᒧᑦ 

ᐱᖁᔭᕐᔪᐊᖅ.  ᖃᐅᔨᒪᔨᑕᕆᔭᐅᓂᖅ, ᐊᒻᒪ ᑐᑭᓯᔭᐅᔪᒪᔪᒧᑦ ᑭᒡᒍᑎᒃᑲ, ᐅᖃᐅᓯᒃᑰᕋᓗᐊᖅᐸᑕ 

ᑎᑎᖅᑲᑎᒎᕋᓗᐊᖅᐸᑕᓘᓐᓃᑦ, ᑲᓐᖑᓇᖅᑑᑎᑕᐅᔪᑦ, ᑕᐃᒃᑯᐊ ᑭᓯᐊᓂ ᓇᓗᓇᐃᖅᑕᐅᓯᒪᑦᑎᐊᖅᑐᑦ 

ᑲᓐᖑᓇᖅᑑᑎᑕᐅᔭᕆᐊᖃᓐᖏᑦᑑᑎᑕᐅᔪᑦ. 

ᒪᒃᐱᖅᑐᒐᖅ 3 ᐱᖓᓲᔪᖅᑑᑎᓪᓗᒋᑦ 

 

ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ ᐊᑐᐃᓐᓇᐅᑎᖃᑦᑕᕐᓂᕐᒧᑦ ᖃᐅᔨᒪᔨᑕᖃᕈᒪᓗᓂ 

ᐃᑲᔪᖅᑕᐅᔪᒪᓗᓂᓗ, ᒪᓕᒐᓕᐅᖅᑏᑦ ᐃᒻᒥᒧᑦ ᐊᒡᕕᐊᕈᑎᖃᓐᖏᑦᑑᔪᓐᓇᖅᑐᑦ ᐅᕝᕙᓘᓐᓃᑦ 

ᐊᓯᖏᓐᓂᒃ ᐱᖁᔭᕐᔪᐊᑉ ᐃᓗᓕᖏᓐᓃᑦᑐᓂᒃ ᓯᖁᒥᑦᑎᖃᑦᑕᓐᖏᑦᑐᑦ, ᐊᒻᒪ ᑭᖑᓂᐊᓂ 

ᖃᐅᔨᓴᖅᑕᐅᔭᕆᐊᖃᓕᕐᓗᑎᒃ.  ᑕᐃᒫᒃ ᓯᖁᒥᑦᑎᑦᑕᐃᓕᒪᓂᕐᒥᒃ ᑐᑭᓯᐅᒪᓗᓂ 

ᐱᐅᓂᖅᓴᐅᔪᖅ. 

ᑕᒪᑐᒪ ᑮᓇᐅᔭᓕᕆᓐᓇᐅᑉ ᐊᕐᕌᒍᐊ ᕿᑎᕋᓚᐅᖅᑎᓐᓇᒍ, ᒪᓕᒐᓕᐅᖅᑏᑦ ᖃᖓᑐᐃᓐᓇᖅ 

ᐊᑐᐃᓐᓇᐅᑎᓖᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ ᑐᑭᓯᔪᒪᔭᕌᖓᒥᒃ, ᐱᓗᐊᕐᓗᒍ 

ᖃᓄᐃᓕᐅᕐᓂᐊᕐᓂᖓᑕ ᓯᕗᓂᐊᓂ ᐅᕝᕙᓘᓐᓃᑦ ᖃᓄᐃᓕᐅᕈᒪᓂᖓ 

ᓯᖁᒥᑦᑎᓂᐊᓐᖏᒃᑲᓗᐊᕐᒪᖔᖓ, ᒪᓕᒐᓕᐅᖅᑎ ᖃᓄᐃᓕᐅᕐᓂᖓ 

ᐊᐅᓚᔾᔭᐃᓂᐊᕐᓂᖓᓘᓐᓃᑦ ᓯᖁᒥᑦᑎᓂᐊᕋᓱᒋᒍᓂᐅᒃ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ.  

ᑐᑭᓯᓇᓱᖕᓂᖃᖅᑎᓪᓗᒋᑦ ᖃᕆᓴᐅᔭᒃᑯᑦ ᑎᑎᕋᒡᒍᔪᑦ ᐊᒻᒪ/ᐅᕝᕙᓘᓐᓃᑦ ᐅᖄᓚᐅᑎᒃᑯᑦ, ᐃᓚᖏᑦ 

ᐅᐸᒍᑎᓚᐅᖅᖢᑎᒃ.  ᒪᓕᒐᓕᐅᖅᑏᑦ ᐊᐱᖅᑯᑎᖏᓐᓄᑦ ᑭᐅᖃᑦᑕᕈᓐᓇᖅᓯᓯᒪᔪᖓ 

ᐱᔭᕇᕐᕕᒃᓴᖓᑕ ᑐᖔᓂ.  

ᒪᓕᒐᓕᐅᖅᑏᑦ ᑐᑭᓯᓇᓱᒃᓯᒪᔭᖏᑦ ᑕᖅᑭᑦ ᐱᖓᓲᔪᖅᑐᑦ ᑐᖔᓂ ᐅᑯᓂᖓ 

ᐃᓚᖃᖃᑦᑕᓚᐅᖅᐳᑦ: 

 ᑎᑎᕋᕐᓗᓂ ᐃᑲᔪᖅᓲᑎᓂᒃ ᑎᑎᖅᑲᓂᒃ ᑐᒃᓯᕋᖅᑐᖃᖅᐸᑦ ᐃᒻᒥᒃᑰᖅᑐᑦ ᑯᐊᐳᕇᓴᐃᑦ 

ᐃᖅᑲᓇᐃᔭᖃᑎᖃᕈᒪᔪᑦ ᓄᓇᕗᑦ ᒐᕙᒪᒃᑯᖏᓐᓂᒃ; 

 ᑕᑯᕚᓂᒃ ᐃᑲᔫᓯᐊᕐᓂᒡᓘᓐᓃᑦ ᑎᒍᓯᔭᕆᐊᖃᓐᖏᓐᓂᖅ ᐱᑎᑕᐅᓂᐊᕈᒥ 

ᒪᓕᒐᓕᐅᖅᑎᐅᓂᕐᒥᒍᑦ ᐱᔭᒃᓴᖅᑖᕆᓯᒪᔭᒥᓂᒃ; 

 ᒪᓕᒐᓕᐅᖅᑎ ᑳᓐᑐᕌᖃᕆᐊᖃᓐᖏᓐᓂᖅ ᓄᓇᕗᑦ ᒐᕙᒪᒃᑯᖏᓐᓂᒃ ᒪᓕᒐᓕᐅᖅᑎᓗ 

ᑮᓇᐅᔭᖅᑎᒍᑦ ᖃᕝᕕᖅᐹᓪᓕᕈᑎᖃᕐᓗᓂ; 

 ᐊᒥᓱᐊᓗᐃᑦ ᐊᔾᔨᒌᓐᖏᑦᑐᑦ ᐃᒻᒥᒧᑦ ᐊᒡᕕᐊᕈᑎᖃᓕᕈᑕᐅᔪᓐᓇᖅᑐᑦ; 

 ᒥᔅᑕᐅᑉ ᐃᓚᖓᓂᒃ ᐃᖅᑲᓇᐃᔭᖅᑎᑦᑎᓂᖅ ᓄᓇᕗᑦ ᒐᕙᒪᒃᑯᖏᓐᓂ; 

 ᑐᓴᐅᒪᔾᔪᑏᑦ ᐃᓚᓕᐅᑎᖃᑕᐅᓯᒪᔭᕆᐊᓖᑦ ᑕᖅᑲᐅᓐᖓᖅᑐᒃᓴᑦ 

ᑕᑕᑎᖅᑕᐅᓯᒪᔪᖁᑎᖏᓐᓂ; 

 ᒥᓂᔅᑕᐃᑦ ᑎᑎᕋᕐᕕᐊᑕ ᓯᓚᑖᓃᓪᓗᓂ ᐊᔾᔨᐅᓐᖏᑦᑐᑦ ᐊᑐᕆᐊᖃᓐᖏᑕᖏᑦ. 

ᐅᖃᒃᑲᓐᓂᕈᒪᔪᖓ ᐊᑐᓂ ᒪᓕᒐᓕᐅᖅᑏᑦ ᐅᖃᖃᑎᒋᔭᕌᖓᑭᑦ ᐱᕐᔪᐊᖅ ᐱᓕᕆᐊᒪ 

ᐃᓗᐊᒎᖅᑐᑦ ᑲᓐᖑᓇᖅᑑᑎᑕᐅᖏᓐᓇᐅᔭᖅᑐᑦ. 

ᖁᕕᐊᓱᒃᑐᖓ ᐅᖃᒃᑲᓐᓂᕈᒪᒐᒪ, ᐱᓐᖏᑦᑐᖅᑕᖃᓐᖏᖢᓂ, ᒪᓕᒐᓕᐅᖅᑎᓕᒫᑦ 

ᐊᖏᖅᓯᒪᔪᑦ ᒪᓕᖃᑦᑕᖅᖢᑎᒡᓗ ᓱᓕᑦᑎᓯᐊᖅᑐᒧᑦ ᑲᒥᓴᓇᐅᑉ ᐅᖃᐅᓯᕆᔭᖏᓐᓂᒃ ᐊᒻᒪ 

ᐊᑐᓕᖁᔭᓕᐊᕆᓯᒪᔭᖏᓐᓂᒃ ᑕᖅᑭᑦ ᐱᖓᓲᔪᖅᑐᑦ ᐊᑐᓚᐅᖅᑕᑦᑎᓐᓂ. 

ᖃᐅᔨᓴᐃᔭᕆᐊᖃᕐᓂᒃᑯᑦ ᐱᓕᕆᓯᒪᔭᒃᑲ 

ᖁᓛᓂ ᐅᖃᖅᑲᐅᒐᒪ, ᓱᓕᑦᑎᐊᕐᓂᕐᒧᑦ ᑲᒥᓴᓇ ᐱᔭᒃᓴᓪᓗᐊᑕᖃᖅᐳᖅ 

ᖃᐅᔨᒪᔨᑕᕆᔭᐅᓂᖅ, ᐆᒃᑑᑎᒋᓗᒍ< ᒪᓕᒐᓕᐅᖅᑎᓂᒃ ᐃᑲᔪᖃᑦᑕᕐᓗᓂ ᑐᑭᐅᒪᓂᐊᕐᒪᑕ 

ᐱᔭᒃᓴᖅᑖᕆᓯᒪᔭᒥᓂᒃ ᐊᑐᕐᓗᒍ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ, ᐊᒻᒪ ᐃᑲᔪᖃᑦᑕᕐᓂᖅ 

ᐃᒻᒥᒧᑦ ᐊᒡᕕᐊᕈᑎᖃᓕᕐᓂᐊᓐᖏᒻᒪᑕ ᑕᖅᑲᒃᑯᓄᖓ ᐱᔨᑦᑎᖅᑎᐅᑎᓪᓗᒍ ᐊᒻᒪ 

ᐃᒻᒥᒨᖓᔪᑦ ᑕᒪᔾᔭᐅᑎᓪᓗᒋᑦ.   ᓯᖁᒥᑦᑎᑦᑕᐃᓕᒪᓂᕐᒧᑦ ᓵᓐᖓᓗᐊᓐᖑᐊᕋᓗᐊᖅᖢᓂ, 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᖃᐅᔨᓴᐃᖃᑦᑕᕆᐊᖃᕐᒥᔪᖅ ᐊᑐᕐᓗᒍ ᓱᓕᑦᑎᐊᕐᓂᕐᒧᑦ 

ᐱᖁᔭᕐᔪᐊᖅ, ᐆᒃᑑᑎᒍᓗᒍ ᓇᓗᓇᐃᖅᓯᓇᓱᖕᓂᖅ ᒪᓕᒐᓕᐅᖅᑎ ᓯᖁᒥᑦᑎᓚᐅᕐᒪᖔᖓ 

ᐱᖁᔭᕐᔪᐊᕐᒥᒃ. 

ᒪᓕᒐᓕᐅᖅᑎ ᑕᐃᒫᑦᑎᐊᖑᓐᖏᓐᓂᕋᖅᑕᐅᒃᐸᑦ (ᐆᒃᑑᑎᒋᓗᒍ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ 

ᐃᓗᐊᓃᑦᑐᒥᒃ ᓇᓗᓇᐃᖅᓯᒪᑦᑎᐊᖅᑐᒥᒃ ᓯᖁᒥᑦᑎᓂᕋᖅᑕᐅᒃᐸᑦ) ᐊᒻᒪ ᓱᓕᑦᑎᐊᕐᓂᕐᒧᑦ 

ᑲᒥᓴᓇ ᐅᖃᐅᔾᔭᐅᒃᐸᑦ, ᖃᐅᔨᓴᕆᐊᖃᖅᐳᖅ ᐊᒻᒪ ᓯᖁᒥᓐᓂᕋᖅᑕᐅᔪᖅ ᐅᓂᒃᑳᖅᑎᒍᑦ 

ᑎᑎᕋᕐᓗᓂᐅᒃ, ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓖᑦ 36-ᒥᑦ 45−ᓄᑦ 

ᓇᓗᓇᐃᔭᑦᑎᐊᖅᓯᒪᔪᑦ ᒪᓕᒡᓗᓂᒋᑦ. 

ᐊᐅᒡᒍᓯ 2018−ᒥ, ᑕᖅᑳᓐᖔᖅᑐᒧᑦ ᐅᖃᐱᓗᒡᕕᐅᓚᐅᖅᓯᒪᔪᖓ ᒪᓕᒐᓕᐅᖅᑏᑦ ᐃᓚᖓᑦ, 

ᒥᓂᔅᑕ ᑕᐃᕕᑎ ᐊᕿᐊᕈᖅ ᐃᖅᑲᓇᐃᔮᒥᒍᑦ ᐱᔭᒃᓴᖅᑖᕆᓯᒪᔭᒥᓂᒃ 

ᐱᓕᕆᓚᐅᕐᓂᕋᖅᑕᐅᓪᓗᓂ ᐃᒻᒥᒧᑦ ᐊᒡᕕᐊᕈᑎᖃᖅᖢᓂ, ᑕᐃᒪᐃᓐᓂᖓᓄᓪᓗ 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᒥᒃ ᓯᖁᒥᑦᑎᓪᓗᓂ ᓈᓴᐅᑎᓕᒃ 8. 

  8. ᒪᓕᒐᓕᐅᖅᑎ ᐃᓱᒪᓕᐅᕐᓂᐊᓐᖏᓚᖅ ᐃᓚᐅᓂᐊᓐᖏᓚᕐᓘᓐᓃᑦ 

ᐃᓱᒪᓕᐅᕈᑎᖃᕐᓂᐊᕐᓗᓂ ᑎᑎᕋᕐᕕᖕᒥ ᐱᔭᒃᓴᖅᑖᕆᓯᒪᔭᓂ ᐱᓕᕆᐊᕆᑎᓪᓗᓂᒋᑦ, 

ᐅᕝᕙᓘᓐᓃᑦ ᐃᖅᑲᓇᐃᔮᒥᒍᑦ ᓴᓐᖏᓂᖅᑖᕆᓯᒪᔭᓂ ᐊᑐᕐᓂᐊᓐᖏᓚᐅᒃ ᐅᕝᕙᓘᓐᓃᑦ 

ᐱᓕᕆᓂᐊᓐᖏᓚᖅ ᐃᖅᑲᓇᐃᔮᒥᒍᑦ ᐱᔭᒃᓴᖅᑖᕆᓯᒪᔭᒥᓂᒃ ᐊᑐᕐᓗᓂ, ᖃᐅᔨᒪᒍᓂ 

ᐅᕝᕙᓘᓐᓃᑦ ᖃᐅᔨᒪᔭᕆᐊᖃᕋᓗᐊᕐᓗᓂ ᐃᒻᒥᒧᑦ ᐱᕚᓪᓕᐅᑎᒋᓂᐊᕐᓂᕐᒥᒃ  ᐅᕝᕙᓘᓐᓃᑦ 

ᐊᓯᒥᒃ ᐃᒻᒥᒧᑦ ᐱᕚᓪᓕᐅᑕᐅᓂᐊᕐᓂᖓᓂᒃ. 

ᐱᖁᔭᕐᔪᐊᖅᑎᒍᑦ ᐊᑐᕆᐊᖃᖅᑕᕋ ᒪᓕᒃᖢᒍ, ᐸᓯᑦᑎᓂᒃᑯᑦ ᓱᓕᔪᕐᓇᐅᑏᑦ ᐊᒻᒪ 

ᖃᓄᐃᑦᑑᓂᐅᓚᐅᖅᑐᑦ ᕿᒥᕐᕈᓇᓚᐅᖅᑕᒃᑲ,  ᐊᒻᒪ ᐅᖃᖅᑎᒧᑦ ᐅᓂᒃᑲᐅᓯᕆᓪᓗᒋᑦ, ᐊᒻᒪ 

ᐅᖃᖅᑎᐅᑉ ᒪᓕᒐᓕᐅᕐᕕᖕᒧᑦ ᑲᑎᒪᕐᔪᐊᕐᓇᕐᒥ ᓴᖅᑭᑎᑦᑕᕆᐊᖃᖅᖢᓂᒋᑦ.  

ᐸᓯᑦᓯᓂᐅᓚᐅᖅᑑᑉ ᖃᓄᐃᑦᑑᓂᖏᑦ, ᐊᒻᒪ ᑐᑭᓯᔭᒃᑲ, ᐅᓂᒃᑳᑦ ᓴᖅᑭᑕᐅᔪᑦ ᐃᓗᓕᖏᓐᓂ 

ᓇᓗᓇᐃᔭᑦᑎᐊᖅᓯᒪᔪᑦ. 

ᓄᓇᕗᒻᒥ ᓂᕈᐊᕐᓂᓕᕆᓂᕐᒧᑦ ᐱᖁᔭᕐᔪᐊᖅ 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 24 ᐅᖃᖅᓯᒪᕗᖅ ᓱᓕᑦᑎᐊᕐᓂᕐᒧᑦ 

ᑲᒥᓴᓇ ᐊᓯᖏᓐᓂᒃ ᐱᓕᕆᐊᖃᕆᐊᖃᕐᓗᓂ “ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ 

ᑐᓐᓂᖅᑯᑕᐅᓯᒪᒃᐸᑦ ᐊᓯᖏᑦᑎᒍᑦ ᐱᖁᔭᕐᔪᐊᖅᑎᒍ”.  ᓄᓇᕗᒻᒥ ᓂᕈᐊᕐᓂᓕᕆᓂᕐᒧᑦ 

ᐱᖁᔭᕐᔪᐊᖅᑎᒍᑦ, ᒪᓕᒐᓕᐅᕐᕕᒃ ᐃᒻᒪᑲᓪᓚᐅᓕᖅᑐᖅ ᓴᖅᑭᑦᑎᓚᐅᖅᓯᒪᔪᑦ 

“ᐊᓯᖅᑯᕝᕕᒃᓴᖃᕐᓂᐅᑉ ᐱᕙᓪᓕᐊᔾᔪᓯᖏᓐᓂᒃ”, ᐃᓄᒃ ᓯᖁᒥᑦᑎᓂᕋᖅᑕᐅᔪᖅ ᓄᓇᕗᒻᒥ 

ᓂᕈᐊᕐᓂᓕᕆᓂᕐᒧᑦ ᐱᖁᔭᕐᔪᐊᕐᒥᒃ (ᓲᕐᓗ ᑮᓇᐅᔭᓕᕆᓂᕐᒧᑦ ᐅᓂᒃᑳᓂᒃ 

ᐅᑎᖅᑎᑦᑎᓐᖏᓐᓂᖅᐸᑦ ᓂᕈᐊᖅᑐᓕᕆᔨᑦ ᐊᖓᔪᖅᑳᖓᓐᓄᑦ) ᐊᒻᒪ 

ᐃᖅᑲᖅᑐᐃᕕᒃᑎᒎᖏᖔᕐᓗᓂ ᒪᓕᖕᓂᐊᕐᓂᕐᒧᑦ ᐊᖏᕈᑎᓂᒃ ᐊᑎᓕᐅᖃᑎᖃᕐᓗᓂ 

ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ. 

ᑖᓐᓇ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ ᑐᓐᓂᖅᑯᑕᐅᓚᐅᖅᑐᖅ ᒪᓕᒐᓕᐅᖅᑎᓄᑦ, 

ᐊᒃᑐᐃᓂᖃᓐᖏᖢᓂ, ᐊᑐᓃᖅᖢᓂ ᐊᒻᒪ ᐊᑕᓂᖃᓐᖏᖢᓂ, ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ 

ᐱᔭᒃᓴᖅᑖᕆᓪᓗᐊᑕᖅᓯᒪᔭᖏᓐᓄᑦ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᓕᖏᑦᑎᒍᑦ. 

ᒫᓐᓇ ᐊᑐᖅᑕᑦᑎᓐᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᐊ ᓇᑉᐸᕈᓚᐅᖅᑎᓐᓇᒍ, ᓄᑖᓂᒃ 

ᐊᑐᓕᖅᑎᑦᑎᑦᑕᕆᐊᖃᖅᑐᓂᒃ ᖃᐃᑦᑎᕕᐅᓚᐅᓐᖏᑦᑐᖓ ᐸᓖᓯᒃᑯᓐᓄᑦ, ᐱᔾᔪᑎᓕᖕᓂᒃ 

ᓄᓇᕗᒻᒥ ᓂᕈᐊᕐᓂᓕᕆᓂᕐᒧᑦ ᐱᖁᔭᕐᔪᐊᕐᒥᒃ. 

ᓄᓐᖒᑏᑦ 

ᑕᓪᓕᒪᖓᓐᓂ ᒪᓕᒐᓕᐅᖅᑏᑦ ᐊᑐᓂ ᖁᔭᓐᓇᒦᕈᒪᕙᒃᑲ ᐃᑲᔪᑦᑎᐊᖃᑦᑕᓚᐅᕐᒪᑕ 2018-

2019 ᑮᓇᐅᔭᓕᕆᓐᓇᐅᑉ ᐊᕐᕌᒍᐊᑕ ᓇᑉᐸᖓᑕ ᓯᕗᓂᐊᓂ, ᐊᒻᒪ ᐊᑐᓂ 

ᐊᖏᖅᓯᒪᑦᑎᐊᕐᓂᖏᓐᓄᑦ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᑐᓐᖓᕕᖏᓐᓂᒃ. 

ᑕᐃᒪᓐᖓᓕᒫᖅ, ᒪᓕᒐᓕᐅᕐᕕᖕᒧᑦ ᑎᑎᕋᖅᑎ, ᔮᓐ ᑯᐊᒃ, ᖁᔭᓕᕙᕋ, ᐊᒻᒪ ᐊᓪᓚᕕᖕᒥ 

ᐃᖅᑲᓇᐃᔭᖅᑎᖏᑦ ᐊᔪᓐᖏᑦᑐᒻᒪᕆᐊᓗᐃᑦ, ᐃᑲᔪᖅᓱᐃᖃᑦᑕᕐᒪᑕ ᐅᕙᓐᓂᒡᓗ 

ᐃᑲᔪᖃᑦᑕᕐᒪᑕ ᐱᔭᒃᓴᖅᑖᕆᓯᒪᔭᒃᑲ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᓪᓗᖓ ᐱᔭᒃᓴᒃᑲ 

ᑲᔪᓯᑎᑕᐅᖁᓪᓗᒋᑦ. 

ᒪᓕᒐᓕᐅᖅᑎᓕᒫᑦ, ᑎᑎᕋᖅᑎ ᐊᒻᒪ ᐃᖅᑲᓇᐃᔭᖅᑎᖏᑦ, ᐃᑲᔪᑦᑎᐊᖃᑦᑕᖁᕙᒃᑲ 

ᐃᑲᔪᖅᓱᖃᑦᑕᖁᕙᒃᑲᓗ ᑭᖑᕝᕕᖅᑎᒋᓂᐊᖅᑕᓐᓂ ᑕᖅᑭᓂ ᐊᕐᕌᒍᓂᓗ ᐊᒡᒋᖅᑐᓂ. 

ᐊᒃᓱᐊᓗᒃ ᖁᕕᐊᒋᓚᐅᖅᑕᕋ ᑕᓪᓕᒪᓄᑦ ᐊᕐᕌᒍᓄᑦ ᓄᓇᕗᑦ ᒪᓕᒐᓕᐅᕐᕕᐊᓄᑦ 

ᐱᔨᑦᑎᕈᓐᓇᓚᐅᕋᒪ. 

ᑎᑎᕋᖅᑐᖅ, 

 

ᑕᑦ ᕆᓴᐅ 

ᓱᓕᑦᑎᐊᕐᓂᕐᒧᑦ ᑲᒥᓴᓇ                                                                 

ᐊᒃᑑᐸ 23, 2018 


